AWDURDOD Y PARC CENEDLAETHOL
 
18 Medi 2013
 
Yn bresennol: 
Y Cynghorydd M James (Cadeirydd)
Mr A Archer, Mr D Ellis, Mrs G Hayward, y Cynghorwyr Mrs L Jenkins, B Kilmister, Mrs A Lee, RM Lewis, PJ Morgan, R Owens a DWM Rees, Mr EA Sangster a Mrs M Thomas.
 
Ymunodd Ms C Gwyther â’r cyfarfod yn ystod y drafodaeth ar yr adroddiad o gyfarfod y Pwyllgor Adolygu Gwasanaethau Archwilio a Chorfforaethol a gynhaliwyd ar 7 Awst 2013 (gweler cofnod 5 isod), ac ymunodd y Cynghorydd P Harries â’r cyfarfod yn ystod y ddadl ar ymateb yr Awdurdod i’r Bil Treftadaeth arfaethedig ar gyfer Cymru (gweler cofnod 9 isod).
 
(Swyddfeydd APC, Parc Llanion, Doc Penfro: 9.30am - 10:15am)
 
1. Ymddiheuriadau
Derbyniwyd ymddiheuriadau am absenoldeb oddi wrth Mrs G Hayward a'r Cynghorwyr S Hudson, OW James ac M Williams.
 
2. Datgelu Buddiant
     Ni ddatgelwyd unrhyw fuddiant.
3. Cofnodion
Cafodd cofnodion y cyfarfod a gynhaliwyd ar 7 Awst 2013 eu cyflwyno i'w cadarnhau a'u llofnodi.
 
PENDERFYNWYD cadarnhau a llofnodi cofnodion y cyfarfod a gynhaliwyd ar 7 Awst 2013.
 
4. Y Pwyllgor Rheoli Datblygu - Adroddiad am Gyfarfod
PENDERFYNWYD derbyn yr adroddiad am y cyfarfod o’r Pwyllgor Rheoli Datblygu a gynhaliwyd ar 17 Gorffennaf 2013.
 
5. Y Pwyllgor Adolygu Gwasanaethau Archwilio a Chorfforaethol - Adroddiad am Gyfarfod
PENDERFYNWYD mabwysiadu’r adroddiad am y cyfarfod o'r Pwyllgor Adolygu Gwasanaethau Archwilio a Chorfforaethol a gynhaliwyd ar 7 Awst 2013.
 
6. Y Pwyllgor Safonau - Adroddiad am Gyfarfod
Cyflwynwyd adroddiad am y cyfarfod o'r Pwyllgor Safonau a gynhaliwyd ar 21 Awst 2013 i’w drafod.
 
     Mewn ymateb i gwestiwn a godwyd gan Mr EA Sangster, dywedodd y Prif Weithredwr y byddai adroddiad yn cael ei gyflwyno i'r Awdurdod maes o law.
 
PENDERFYNWYD mabwysiadu’r adroddiad am y cyfarfod o'r Pwyllgor Safonau a gynhaliwyd ar 21 Awst 2013.
 
7. Adroddiad ISA260 i'r rhai sy'n gyfrifol am lywodraethu
     Croesawodd y Cadeirydd Mr Richard Harries o Swyddfa Archwilio Cymru
 (SAC) i'r cyfarfod.  Byddai Mr Harries yn cyflwyno i'r Aelodau ganlyniadau archwiliad Swyddfa Archwilio Cymru o ddatganiadau ariannol yr Awdurdod ar gyfer 2012-13 (adroddiad ISA260).
   Llongyfarchwyd yr Aelodau gan Mr Harries am yr hyn a oedd yn adroddiad cadarnhaol iawn.  Roedd Swyddfa Archwilio Cymru yn cyhoeddi dyfarniad diamod ar y datganiadau ariannol. Dywedodd fod y cyfrifon a dderbyniwyd gan yr Awdurdod o safon uchel iawn, ac roedd yn canmol y Rheolwr Cyllid a'i dîm, gan eu bod yn gwneud gwaith y Swyddfa Archwilio lawer yn haws.
 
     Aeth ymlaen i ddweud nad oedd gan Swyddfa Archwilio Cymru unrhyw bryderon am yr agweddau ansoddol ar arferion cyfrifyddu ac adrodd ariannol yr Awdurdod, ac ni chafwyd unrhyw anawsterau sylweddol yn ystod yr archwiliad.  Cyfeiriodd at ddau gamddatganiad a oedd ers hynny wedi eu cywiro gan y rheolwyr, a thynnwyd sylw at y rheini yn yr adroddiad. Tynnwyd sylw’r Aelodau at un camddatganiad bach arall, a oedd heb ei gywiro, ond ni fyddai'n gofyn iddo gael ei newid oherwydd y gwaith a oedd yn gysylltiedig â’i ddiwygio.
 
Yn olaf, dywedodd Mr Harries iddo gael ar ddeall bod y Rheolwr Cyllid wedi codi un neu ddau o faterion ynghylch y broses archwilio ddiweddaraf, a sicrhaodd yr Aelodau y byddai'n ymchwilio i’r rheini.   Gorffennodd ei gyflwyniad drwy ddweud y gallai Adroddiad ISA260 gael ei lofnodi gan y Cadeirydd, os nad oedd gan Aelodau unrhyw faterion i'w codi.
Croesawodd y Cynghorydd RM Lewis sylwadau Mr Harries a chydnabu’r ganmoliaeth i’r tîm Cyllid.  Roedd adegau heriol o flaen yr Awdurdod, ac roedd yn galonogol gwybod bod Swyddfa Archwilio Cymru yn cyflwyno adroddiad mor gadarn.  Gofynnodd y Cynghorydd Lewis i’r Rheolwr Cyllid fynegi llongyfarchiadau’r Aelodau i'w dîm am eu gwaith rhagorol.
 
PENDERFYNWYD derbyn Adroddiad ISA260 Swyddfa Archwilio Cymru.
 
 
 
8. Ymateb i “Golwg ar y Dyfodol” Ymgynghoriad Llywodraeth Cymru ar y Datganiad Polisi drafft ar gyfer Tirweddau Gwarchodedig yng Nghymru
    Atgoffwyd yr Aelodau fod Llywodraeth Cymru wedi ymgynghori yn ddiweddar ar ei Datganiad Polisi ar gyfer Tirweddau Gwarchodedig yng Nghymru.  Roedd y datganiad yn nodi gweledigaeth y Llywodraeth ar gyfer y cyfraniad y byddai Parciau Cenedlaethol Cymru ac Ardaloedd o Harddwch Naturiol Eithriadol yn ei wneud i'r amgylchedd ac i gymdeithas.   Roedd ymateb drafft i'r ymgynghoriad wedi cael ei baratoi, a gwahoddwyd yr Aelodau i roi sylwadau ar ei gynnwys.
 
     Llongyfarchwyd y swyddogion am ymateb sylweddol a chynhwysfawr.
   PENDERFYNWYD bod yr ymateb drafft a oedd ynghlwm wrth yr adroddiad gerbron yr Aelodau y diwrnod hwnnw yn cael ei gymeradwyo fel ymateb yr Awdurdod i ymgynghoriad Llywodraeth Cymru ar y Datganiad Polisi ar gyfer Tirweddau Gwarchodedig yng Nghymru.
9. Ymateb i "Dyfodol ein gorffennol” - Ymgynghoriad Llywodraeth Cymru ar y Bil Treftadaeth arfaethedig ar gyfer Cymru.
Dywedwyd bod Llywodraeth Cymru wedi cyhoeddi dogfen ymgynghori a oedd yn amlinellu'r polisi a'r cynigion deddfwriaethol i wella’r modd y diogelir ac y rheolir amgylchedd hanesyddol Cymru yn gynaliadwy.  Mae hefyd yn amlinellu opsiynau a chynigion ar gyfer newidiadau i ddarparu gwasanaethau amgylchedd hanesyddol ar lefelau cenedlaethol, rhanbarthol a lleol.
 
  Roedd ymateb drafft wedi’i baratoi i'r ymgynghoriad ac roedd ynghlwm wrth yr adroddiad a oedd gerbron yr Aelodau y diwrnod hwnnw.   Roedd yr Aelodau yn cytuno â'r ymateb drafft ar y cyfan, er eu bod yn awyddus i gael esboniad/cyfiawnhad am rai o'r sylwadau, yn enwedig yr ymatebion i gwestiynau 8 (ardaloedd hanesyddol - tirweddau), 27-30 (gwaith anawdurdodedig i adeiladau rhestredig), 31 (adeiladau hanesyddol sydd mewn perygl) a 39 (cryfhau partneriaethau strategol).
 
   PENDERFYNWYD bod yr ymateb drafft i Fil Treftadaeth arfaethedig Llywodraeth Cymru yn cael ei gymeradwyo, yn amodol ar y diwygiadau a wnaed yn y cyfarfod.
10. Mater brys
PENDERFYNWYD, oherwydd amgylchiadau arbennig, bod yr eitem ganlynol yn cael ei chodi fel mater o frys, yn unol ag Adran 100(B)(4)(b) o Ddeddf Llywodraeth Leol 1972.
11. Cynllunio mewn Parciau Cenedlaethol: dadl a gynigiwyd yn San Steffan gan Simon Hart, AS
Dosbarthodd y Cynghorydd R Owens gopïau o erthygl a gyhoeddwyd yn y Sunday Times ar 15 Medi 2013, yn cyfeirio at ddadl yn San Steffan a oedd wedi ei chynnig gan Simon Hart, AS, ynghylch cynllunio mewn Parciau Cenedlaethol.   Yn ystod y ddadl, honwyd bod Mr Hart wedi cwyno hefyd am y ffaith bod gan Awdurdodau Parciau Cenedlaethol gynrychiolwyr lleol a oedd wedi eu henwebu, nid eu hethol.
 
     Roedd y Cynghorydd Owens yn sylweddoli mai sylwadau mewn erthygl bapur newydd oedd y rhain, a bod angen cael y ffeithiau llawn, ond anogodd yr Aelodau’n gryf:
 
(a) 
i geisio testun llawn yr holl areithiau/cyflwyniadau a wnaed yn San Steffan mewn perthynas â’r mater hwn ac unrhyw nodiadau/ cofnodion perthnasol;
(b)
i ysgrifennu at Mr Hart yn gofyn am fanylion penodol y cwynion a gafodd mewn perthynas â chynllunio; ac
(c) 
ar ôl cael y ffeithiau llawn, i gysylltu â phob Awdurdod Parc Cenedlaethol ac adrodd yn ôl i Mr Hart yn rhoi gwybod iddo am yr achosion llwyddiannus o ran cynllunio mewn Parciau Cenedlaethol.
 
     Cafwyd trafodaeth, a soniwyd bod nifer o unigolion a/neu sefydliadau yn feirniadol o gynllunio mewn Awdurdodau Parc Cenedlaethol, ond a oedd yn gymharol anwybodus o'r ffeithiau. Roedd Awdurdod Parc Cenedlaethol Arfordir Penfro, yn enwedig, yn gwneud yn arbennig o dda mewn perthynas ag ystadegau cynllunio, ac roedd ar hyn o bryd yn rhagori ar ei dargedau.  Heblaw hynny, roedd yr Awdurdod yn llawer mwy atebol nag awdurdodau cynllunio eraill gan fod y Pwyllgor Rheoli Datblygu yn tueddu i ddelio gyda chanran uwch o geisiadau cynllunio nag awdurdodau cynllunio eraill.
 
     Derbyniodd yr Aelodau bod gan Mr Hart hawl i’w farn, ac awgrymwyd ei fod yn cael ei wahodd i gyfarfod â’r Aelodau i drafod unrhyw broblemau a allai fod ganddo gyda'r Awdurdod.  Yn y cyfamser, ac fel yr awrymodd y Cynghorydd Owens, eir ati i gael testun llawn y ddadl yn San Steffan.
 
   PENDERFYNWYD bod Cadeirydd a Dirprwy Gadeirydd yr Awdurdod, ynghyd â Chadeirydd y Pwyllgor Rheoli Datblygu, yn cael eu hawdurdodi i gwrdd â Simon Hart, AS i drafod unrhyw broblemau a allai fod ganddo mewn perthynas ag Awdurdod y Parc Cenedlaethol.

